
1. ՀՀ ֆինանսների նախարարություն
	15 հունիսի 2023թ.

	
	N 01/34-3/11792-2023

	
	

	Նախագծի 1-ին հոդվածի 2-րդ մասի համաձայն նախատեսվում է «Մշակութային օրենսդրության հիմունքների մասին» ՀՀ օրենքի (այսուհետ՝ Օրենք) «4-րդ հոդվածի 3-րդ մասը «ստեղծումը» բառից հետո լրացնել «ինքնազբաղ/անկախ ստեղծագործողների գործունեության խթանումը, բարենպաստ միջավայրի ձևավորումը» բառերով:
Հստակեցման կարիք ունի «բարենպաստ միջավայրի ձևավորումը» արտահայտությունը:
	Ընդունվել է:
Խմբագրումը կատարված է։


	Նախագծի 1-ին հոդվածի 4-րդ մասի համաձայն նախատեսվում է Օրենքի 17-րդ հոդվածը լրացնել նոր պարբերությամբ․ «Պետական ու համայնքային սեփականություն համարվող մշակութային արժեքները և հավաքածուները պարբերաբար ենթակա են գնահատման, որի ընթացակարգը սահմանվում է համապատասխան իրավական ակտով։»:
Անհրաժեշտ է հստակեցնել, որ մարմինն է իրականացնելու մշակութային արժեքների և հավաքածուների գնահատումը, ինչ պարբերությամբ և ինչ իրավական ակտի հիման վրա:
	Ընդունվել է:
Նշյալ կետը օրենքի նախագծից հանվել է։

	Նախագծի 1-ին հոդվածի 5-րդ մասի համաձայն՝ Օրենքի 21-րդ հոդվածի, որով սահմանվում են Հայաստանի Հանրապետության կառավարության իրավասությունները մշակույթի ոլորտում, 2-րդ մասը շարադրվել է նոր խմբագրությամբ. «Մշակույթի պահպանման, հանրահռչակման և զարգացման համար արդյունավետ կառավարման մեխանիզմների գործարկման, ինչպես նաև լրացուցիչ ֆինանսական միջոցներ ներգրավելու նպատակով ստեղծում է մշակույթի զարգացման հիմնադրամ և հաստատում դրա կանոնադրությունը։ Հիմնադրամն իրականացնում է թանգարանների կառավարման, թատերահամերգային կազմակերպությունների առաջխաղացման և Հայաստանի Հանրապետությունում ու միջազգային հարթակներում հայ մշակույթի հանրահռչակմանն ուղղված գործառույթներ»։
Այս կապակցությամբ հարկ ենք համարում նշել, որ մշակույթի զարգացման հիմնադրամի ստեղծումը լրացուցիչ քննարկման անհրաժեշտություն ունի, քանի որ Նախագծին կից հիմնավորման մեջ բացակայում են հիմնադրամի ստեղծման անհրաժեշտությունը պատճառաբանող համապատասխան հիմնավորումները, անհասկանալի է նաև, թե գործող կառուցակարգերը ինչպես են խոչընդոտում կամ ինչու չեն նպաստում մշակույթի պահպանման, հանրահռչակման, զարգացման և լրացուցիչ ֆինանսական միջոցների ներգրավման գործին: Բացի այդ, Նախագծով նախատեսված և հիմնադրամին վերապահված թանգարանների կառավարման, թատերահամերգային կազմակերպությունների առաջխաղացման և Հայաստանի Հանրապետությունում ու միջազգային հարթակներում հայ մշակույթի հանրահռչակմանն ուղղված գործառույթները հանդիսանում են մշակույթի ոլորտում լիազոր մարմնի գործառույթները, ուստի ավելորդ օղակի ստեղծումը համարում ենք ոչ նպատակահարմար և հանրային ֆինանսների կառավարման տեսանկյունից ոչ արդյունավետ: 
	Ընդունվել է:
Նշյալ հիմնադրամը ստեղծվել է ՀՀ Կառավարության 2024 թ․ փետրվարի 29-ի N 306-Ա որոշմամբ  

	Նախագծի 1-ին հոդվածի 6-րդ մասի համաձայն նախատեսվում է Օրենքի 21-րդ հոդվածը լրացնել նոր 7-րդ կետով.
«7) հաստատում է թանգարանային մշակութային արժեքների և գրադարանային հավաքածուների առաջնահերթ տարհանման կարգը:» 
Այդ կապակցությամբ հարկ է նշել, որ գրադարանների ոլորտի գծով առկա է ներկայումս գործող ՀՀ կառավարության 30.10.2014թ. N 1178-Ն որոշումը, որով հաստատվել են արտակարգ իրավիճակներում ազգային գրադարանային հավաքածուի տարհանման և պաշտպանության կարգը:
	Ընդունվել է:
Նշյալ կետը շրջանառվող նախագծից հանվել է։

	Նախագծի 1-ին հոդվածի 8-րդ մասը նախատեսում է Օրենքի 22-րդ հոդվածը, որով սահմանվում է մշակույթի ոլորտում լիազորված պետական մարմնի իրավասությունները, լրացնել հետևյալ բովանդակությամբ նոր 12-րդ, 13-րդ և 14-րդ կետերով.
     «12. հաստատում է պետական ոչ առևտրային կազմակերպություններ հանդիսացող մշակութային հաստատությունների պետական բյուջեով նախատեսված ծրագրերի և միջոցառումների ֆինանսավորման կարգերը,
      13․ հաստատում է մշակութային կազմակերպությունների աշխատակիցների վերապատրաստման, ստեղծագործական կազմի ատեստավորման և ելույթավճարների տրամադրման սկզբունքների ձևավորման կարգերը,
      14․ սահմանում է պետական ոչ առևտրային կազմակերպություններ հանդիսացող մշակութային հաստատությունների սակագնային ընդհանուր քաղաքականությունը։»
ՀՀ Սահմանադրության 110-րդ հոդվածի 1-ին մասի համաձայն՝ Ազգային ժողովը պետական բյուջեն ընդունում է Կառավարության ներկայացմամբ: Պետական բյուջեն օրենքով սահմանված կարգով ներառում է պետության բոլոր եկամուտները և ծախսերը:
«Հայաստանի Հանրապետության բյուջետային համակարգի մասին» օրենքի 21-րդ հոդվածի 1-ին մասի համաձայն՝ պետական բյուջեի նախագծի մշակման աշխատանքները կազմակերպում է կառավարությունը` առաջիկա տարվա բյուջետային գործընթացը սկսելու մասին Հայաստանի Հանրապետության վարչապետի որոշման հիման վրա` այդ որոշմամբ և նույն օրենքով նախատեսված ժամկետներում:
Ամփոփելով և ընդհանրացնելով բյուջետային գործընթացը կարգավորող իրավակարգավորումները՝ կարող ենք արձանագրել, որ յուրաքանչյուր տարվա պետական բյուջեի մասին օրենքը ՀՀ կառավարության համար հանդիսանում է սեփական գործունեության ծրագիրն իրականացնելու անհրաժեշտ գործիքակազմի էական տարր: Հենց այդ իրողությունն էլ, ըստ էության, պայմանավորում է իրավական կարգավորումներում բյուջետային գործընթացի շրջանակում որոշումների կայացման վրա ներազդելու ՀՀ կառավարության լծակների առկայությունը, քանզի հակառակ մոտեցումը կարող է հանգեցնել ՀՀ կառավարության ծրագրի հաջող կատարման անհնարինության: Հատկանշական է, որ նշված լծակները գործում են և վառ արտահայտված են բյուջետային գործընթացի բոլոր հարաբերություններում:
Բյուջետային գործընթացը կարգավորող իրավակարգավորումներից պարզ է դառնում, որ ՀՀ կառավարությունն օժտված է պետական բյուջեի նախագիծը մշակելու, պետական բյուջեի նախագիծը մշակելու համար հիմք հանդիսացող բյուջետային ֆինանսավորման հայտերը քննարկելու, այդ ընթացքում առաջացած տարաձայնությունները լուծելու, իր կողմից մշակված պետական բյուջեի նախագիծը ՀՀ Ազգային ժողովի քննարկմանը ներկայացնելու, իր իսկ սահմանած կարգով հաստատված բյուջեն կատարելու և պետական բյուջեի կատարման նկատմամբ հսկողություն իրականացնելու լիազորություններով:
Հաշվի առնելով վերոգրյալը՝ առաջարկում ենք Նախագծով առաջարկվող պետական ոչ առևտրային կազմակերպություններ հանդիսացող մշակութային հաստատությունների պետական բյուջեով նախատեսված ծրագրերի և միջոցառումների ֆինանսավորման կարգերը, սակագնային ընդհանուր քաղաքականությունը, ինչպես նաև այդ կազմակերպությունների աշխատակիցների, ստեղծագործական կազմի ելույթավճարների տրամադրման սկզբունքների ձևավորման կարգերը սահմանելու լիազորությունները վերապահել ՀՀ կառավարությանը՝ համապատասխան լրացումը կատարելով Օրենքի «Հայաստանի Հանրապետության կառավարության իրավասությունները մշակույթի ոլորտում» վերտառությամբ 21-րդ հոդվածում:
	Ընդունվել է:
Խմբագրումը կատարված է։



	Նախագծի 1-ին հոդվածի 11-րդ մասի համաձայն նախատեսվում է Օրենքի 26-րդ հոդվածը լրացնել հետևյալ պարբերությամբ. «Մշակութային ոչ առևտրային կազմակերպությունը հաստատում է իր կողմից տրամադրվող ծառայությունների սակագները՝ Հայաստանի Հանրապետության օրենսդրությանը և լիազոր մարմնի կողմից սահմանված սակագնային քաղաքականությանը համապատասխան, ինչպես նաև իրականացնում է աշխատակիցների պարբերական ատեստավորման գործընթացը»: 
Առաջարկում ենք խմբագրել ներկայացված պարբերությունը, հիմք ընդունելով Նախագծի վերաբերյալ մեր կողմից 5-րդ կետում արված դիտարկումը:
	Ընդունվել է:
Խմբագրումը կատարված է։



	ՀՀ արդարադատության նախարարություն
	11 օգոստոսի 2023թ.

	
	N /27.4/36577-2023

	1. «Նորմատիվ իրավական ակտերի մասին» օրենքի 18-րդ հոդվածի 3-րդ մասի համաձայն՝ «Օրենքի լրիվ անվանումը հիշատակելիս հետևյալ հաջորդականությամբ ներառվում են օրենքի վերնագիրը, օրենքի ընդունման տարին, ամիսը (տառերով), ամսաթիվը, հերթական համարը և «օրենք» բառը»: Հետևաբար՝ Նախագծի 1-ին հոդվածի 1-ին մասն անհրաժեշտ է խմբագրել՝ այն համապատասխանեցնելով օրենսդրական կարգավորմանը:
	Ընդունվել է։
Խմբագրումը կատարված է։


	2. «Նորմատիվ իրավական ակտերի մասին» օրենքի 14-րդ հոդվածի 7-րդ մասը սահմանում է, որ «Օրենսդրական ակտի հոդվածները, մասերը և կետերը համարակալվում են արաբական թվանշաններով: Հոդվածում ենթակետերը համարակալվում են հայերենի այբուբենի փոքրատառերով: Հոդվածների և մասերի համարները տեքստից բաժանվում են միջակետերով, իսկ հոդվածների կետերի համարները` փակագծերով: Հոդվածում ենթակետի` հայերենի այբուբենի փոքրատառերով նշված համարները տեքստից բաժանվում են միջակետով»:
Ուսումնասիրելով նախագիծը գտնում ենք, որ անհրաժեշտ է ամբողջությամբ վերանայել Նախագծում առկա համարակալումը, այդ թվում նաև կետերից հետո դրված «միջակետերը» փոխարինելով «փակագծերով»:
	Ընդունվել է։
Խմբագրումը կատարված է։


	3. Նախագծի 1-ին հոդվածի 1-ին մասի 1-ին կետում «շարադրել» բառից հետո գրված «հետևյալ» բառն անհրաժեշտ է հանել:
	Ընդունվել է։
Խմբագրումը կատարված է։


	4. Նախագծի 1-ին հոդվածի 1-ին մասի 3-րդ կետով նախատեսվում է «Մշակութային օրենսդրության հիմունքների մասին» օրենքի (այսուհետ՝ Օրենք) 6-րդ հոդվածը լրացնել նոր պարբերություններով՝
«ինքնազբաղ/անկախ ստեղծագործող՝ որևէ ստեղծագործական միության չանդամակցող և որևէ կազմակերպությունում մշտական գործունեություն չծավալող, անկախ արվեստագետ, անհատ ստեղծագործող անձ»
Ներկայիս կարգավորմամբ Օրենքում առկա է ստեղծագործական աշխատող հասկացությունը, որն է մշակութային արժեքներ ստեղծող կամ մեկնաբանող ֆիզիկական անձը:
Համեմատական անցկացնելով ներկայիս կարգավորումների և նախատեսվող փոփոխության մեջ՝ գտնում ենք, որ ինքնազբաղ/անկախ ստեղծագործողը ստեղծագործական աշխատողի մասնավոր դրսևորում է:
«Նորմատիվ իրավական ակտերի մասին» օրենքի 13-րդ հոդվածի 8-րդ մասի համաձայն՝ նորմատիվ իրավական ակտերում բացառվում են իրավական նորմերի անհիմն կրկնությունները և ներքին հակասությունները:
Ուստի հիմնավոր չենք համարում ինքնազբաղ/անկախ ստեղծագործող հասկացության լրացումը, քանի որ այն իր բնույթով կրկնում է արդեն իսկ առկա կարգավորումը:
	Ընդունվել է։
Խմբագրումը կատարված է։


	«Մշակութային գործունեությամբ զբաղվող անձ՝ սույն օրենքի 7-րդ հոդվածի գործողության ոլորտներում գործունեություն իրականացնող, կամ մշակութային ոչ առևտրային կազմակերպության հաստիքացուցակում ներառված ֆիզիկական անձ»:
Հարկ ենք համարում նշել, որ ներկայիս կարգավորմամբ 6-րդ հոդվածում արդեն իսկ նախատեսված է «մշակութային գործունեություն» հասկացությունը, որն իրենից ներկայացնում է «մշակութային արժեքների և առարկաների (օբյեկտների) պահպանում, ստեղծում, տարածում և մեկնաբանում, մշակութային բարիքների մատուցում և իրացում»։
Ուստի գտնում ենք, որ «մշակութային գործունեությամբ զբաղվող անձ» հասկացություն լրացնելու անհրաժեշտությունը բացակայում է, քանի որ նշված հասկացությունը բովանդակային առումով կրկնում է «մշակութային գործունեություն» հասկացությունը  և զուտ վերաբերում է անձին՝ ով զբաղվում է վերոնշյալ գործունեությամբ:
	Ընդունվել է:
Խմբագրումը կատարված է։


	5. Նախագծի 1-ին հոդվածի 1-ին մասի 3-րդ կետով նախատեսվում է Օրենքի 6-րդ հոդվածը լրացնել 2 պարբերություններով: Առաջարկում ենք շարադրանքից հանել «2» թիվը: Բացի այդ, նշված չէ, թե լրացումը որ պարբերություններից  հետո է անհրաժեշտ կատարել: Նույնը առնչվում է Նախագծի 1-ին հոդվածի 1-ին մասի 4-րդ կետին, որը նախատեսում է Օրենքի 17-րդ հոդվածը լրացնել նոր պարբերությամբ, սակայն նշված չէ, թե որ մասում, նաև Նախագծի 1-ին հոդվածի 1-ին մասի 11-րդ կետին, որը նախատեսում է լրացնել Օրենքի 26-րդ հոդվածը, սակայն ինչպես նախորդ կարգավորումները, նշվածում նույպես չի նշվում թե որ մասում է լրացում կատարվելու: Ելնելով վերոգրյալից՝ նախագծի հիշյալ դրույթներն անհրաժեշտ է վերանայել և հստակեցնել:
Բացի այդ, առաջարկում ենք հանել 1-ին հոդվածի 1-ի մասի 4-րդ կետում նշված կարգավորման վերջում նշված «համապատասխան իրավական ակտերով» բառերը:
	Ընդունվել է։
Խմբագրումը կատարված է։


	6. Նախածի 1-ին հոդածի 1-ի մասի 5-րդ կետով նախատեսվում է Օրենքի 21-րդ հոդվածի 1-ին մասի 2-րդ կետը շարադրել նոր խմբագրությամբ՝
 «2) Մշակույթի պահպանման, հանրահռչակման և զարգացման համար արդյունավետ կառավարման մեխանիզմների գործարկման, ինչպես նաև լրացուցիչ ֆինանսական միջոցներ ներգրավելու նպատակով ստեղծում է մշակույթի զարգացման հիմնադրամ և հաստատում դրա կանոնադրությունը։ Հիմնադրամն իրականացնում է թանգարանների կառավարման, թատերահամերգային կազմակերպությունների առաջխաղացման և Հայաստանի Հանրապետությունում ու միջազգային հարթակներում հայ մշակույթի հանրահռչակմանն ուղղված գործառույթներ»։
Այսպիսով՝ նշված կարգավորմամբ սահմանվում են հիմնադրամի նպատակները, գործառույթերը, ինչը դուրս է Օրեքի 21-րդ հոդվածի կարգավորման առարկայի շրջանակներից, քանի որ այն կարգավորում է Հայաստանի Հանրապետության իրավասությունները մշակույթի ոլորտում, հետևաբար՝ Օրենքի 21-րդ հոդվածում անհրաժեշտ է լրացնել միայն ՀՀ կառավարությանը վերապահված իրավասության վերաբերյալ կարգավորումը, իսկ հիմնադրամի նպատակների և գործառույթերի վերաբերյալ կարգավորումներն անհրաժեշտ է նախատեսել առանձին հոդվածով:
Բացի այդ, գտնում ենք, որ «Օրենքի 21-րդ հոդվածի 2-րդ մասը» բառերն անհրաժեշտ է փոխարինել «Օրենքի 21-րդ հոդվածի 1-ին մասի 2-րդ կետը» բառերով, և հանել «հետևյալ բովանդակությամբ» բառերը, քանի որ «նոր խմբագրությամբ» բառերի առկայության պարագայում դրանք ավելորդ են:
	Ընդունվել է։
Խմբագրումը կատարված է։


	7. Նախագծի 1-ին հոդվածի 1-ին մասի 6-րդ կետով Օրենքի 21-րդ հոդվածը նախատեսվում է լրացնել նոր 6-րդ և 7-րդ կետերով», սակայն բացի 6-րդ և 7-րդ կետերից լրացվում է նաև 8-րդ կետ, ուստի Նախագծի 1-ին հոդվածի 1-ին մասի 6-րդ կետն անհրաժեշտ է խնբագրել: Բացի այդ «21-րդ հոդվածը» բառերից հետո անհրաժեշտ է լրացնել «1-ին մասը» բառերը: Նույնը վերաբերում է 1-ին հոդվածի 1-ին մասի 7-րդ և 8-րդ կետերին:
	Ընդունվել է։
Խմբագրումը կատարված է։


	8. Նախագծի 1-ին հոդվածի 1-ին մասի 7-րդ կետով նախատեսում է Օրենքի 22-րդ հոդվածի 2-րդ մասի 5-րդ կետը շարադրել նոր խմբագրությամբ, որի արդյունքում լիազորված պետական մարմինը ներկայացնում է միայն Հայաստանի Հանրապետության պետական պարգևներով պարգևատրելու միջնորդություններ՝ օրենքից հանելով մշակույթի և արվեստի ոլորտում պատվավոր կոչումներ շնորհելու միջնորդություններ ներկայացնելու վերաբերյալ կարգավորումները:
Նախագծին կից ներկայացված հիմնավորումներում նշվում է, որ «Հաշվի առնելով այն հանգամանքը, որ ներկայում շրջանառվում է նաև «Հայաստանի Հանրապետության պետական պարգևների և պատվավոր կոչումների մասին» ՀՀ օրենքում փոփոխություններ և լրացումներ կատարելու մասին» Հայաստանի Հանրապետության օրենքի նախագիծը, որով չեղարկվելու են Հայաստանի Հանրապետության պատվավոր կոչումները, անհրաժեշտություն է առաջացել խմբագրելու օրենքի 22-րդ հոդվածի 5-րդ կետը:» Սակայն հաշվի առնելով այն հանգամանքը, որ «Հայաստանի Հանրապետության պետական պարգևների և պատվավոր կոչումների մասին» ՀՀ օրենքում փոփոխություններ և լրացումներ կատարելու մասին» Հայաստանի Հանրապետության օրենքի նախագիծը դեռևս ուժի մեջ չի մտել, վերոնշյալ փոփոխության անհրաժեշտությունը այժմ չկա, և սույն Նախագծով նախատեսված փոփոխությունը կիրառելի կլինի միայն դրա ուժի մեջ մտնելուց հետո:
	Ընդունվել է։
Խմբագրումը կատարված է։


	9. Նախագծի 1-ին հոդվածի 1-ին մասի 8-րդ կետով նախատեսվում է Օրենքի 22-րդ հոդվածը լրացնել նոր 12-րդ և 13-րդ կետերով.
«12) հաստատում է մշակութային կազմակերպությունների աշխատակիցների վերապատրաստման, ստեղծագործական կազմի ատեստավորման և ելույթավճարների տրամադրման սկզբունքների ձևավորման կարգերը,
13) սահմանում է պետական ոչ առևտրային կազմակերպություններ հանդիսացող մշակութային հաստատությունների սակագնային ընդհանուր քաղաքականությունը։»
Այս առումով հարկ ենք համարում անդրադառնալ Օրենքի կարգավորումներին, մասնավորապես՝
 Օրենքի 3-րդ հոդվածի համաձայն՝ որպես պետական մշակութային քաղաքականության սկզբունք, սահմանված է պետական մշակութային կազմակերպությունների ինքնուրույնությունը:
Ուսումնասիրելով նախատեսված կարգավորումը գտնում ենք, որ Նախագծի 1-ին հոդվածի 8-րդ կետը հակասում է Օրենքում ամրագրված պետական մշակութային կազմակերպությունների ինքնուրույնություն սկզբունքին, քանզի Մշակույթի ոլորտում պետական կառավարում իրականացնող Հայաստանի Հանրապետության կառավարության կողմից լիազորված պետական մարմնին սահմանված լիազորությունների տրամադրման պարագայում սահմանափակվում է մշակութային կազմակերպությունների ինքնուրույնությունը:
Նշված դիտարկումը վերաբերելի է նաև Նախագծի 1-ին հոդվածի 1-ին մասի 11-րդ կետին, որով նախատեսվում է, որ Մշակութային ոչ առևտրային կազմակերպությունը հաստատում է իր կողմից տրամադրվող ծառայությունների սակագները՝ Հայաստանի Հանրապետության օրենսդրությանը և լիազոր մարմնի կողմից սահմանված սակագնային քաղաքականությանը համապատասխան, ինչպես նաև իրականացնում է աշխատակիցների պարբերական ատեստավորման գործընթացը:
Բացի այդ՝ լրացվող 12-րդ կետի վերջում դրված «ստորակետն» կետադրական նշանն անհրաժեշտ է փոխարինել «միջակետ» կետադրական նշանով:
	Ընդունվել է:
Խմբագրումը կատարված է։



	10.         Նախագծի 1-ին հոդվածի 1-ին մասի 13-րդ կետում «կետը» բառն անհրաժեշտ է փոխարինել «մասը» բառով՝ նկատի ունենալով «Նորմատիվ իրավական ակտերի մասին» օրենքի 14-րդ հոդվածի պահանջները։
	Ընդունվել է։
Խմբագրումը կատարված է։


	         11.         Նախագծի 2-րդ հոդվածի 2-րդ մասի համաձայն՝ «Օրենքից բխող նորմատիվ իրավական ակտերի և կանոնակարգերի նախապատրաստման համար սահմանել 9 ամիս ժամկետ:»: Այս առումով առաջարկում ենք 2-րդ մասը շարադրել հետևյալ խմբագրությամբ. «Օրենքից բխող նորմատիվ իրավական ակտերն ու կանոնակարգերը ընդունվում են օրենքի ուժի մեջ մտնելուց՝ 9 ամիս հետո»՝ նկատի ունենալով «Նորմատիվ իրավական ակտերի մասին» օրենքի 13-րդ հոդվածի 5-րդ մասի պահանջները, որոնց համաձայն՝
Եթե օրենսդրական ակտով (բացառությամբ Սահմանադրության) սահմանված նորմը կարող է կատարվել միայն այդ ակտով նախատեսված ենթաօրենսդրական նորմատիվ իրավական ակտի ընդունմամբ, կամ դրա կատարումն ուղղակիորեն պայմանավորված է ենթաօրենսդրական նորմատիվ իրավական ակտի ընդունմամբ, ապա օրենսդրական ակտի անցումային դրույթներով սահմանվում են նաև`
1) օրենսդրական ակտի այն մասերը, որոնք գործելու են ենթաօրենսդրական նորմատիվ իրավական ակտն ուժի մեջ մտնելու պահից.
2) ենթաօրենսդրական նորմատիվ իրավական ակտի ընդունման նախատեսվող ժամկետը:
	Ընդունվել է։
Խմբագրումը կատարված է։


	ՀՀ վարչապետի աշխատակազմի ներման, քաղաքացիության, պարգևների և կոչումների շնորհման բաժին
	20 նոյեմբերի 2023թ.

	Հաշվի առնելով, որ թե Սահմանադրության մեջ, թե «Հայաստանի Հանրապետության պետական պարգևների և պատվավոր կոչումների մասին» օրենքում պահպանվում է «պատվավոր կոչումներ» եզրույթը, առավել ևս, որ սույն նախագծի հիմնավորումներում նշված «Հայաստանի Հանրապետության պետական պարգևների և պատվավոր կոչումների մասին» օրենքում փոփոխություններ և լրացումներ կատարելու մասին» օրենքի նախագծով էլ ոչ թե ամբողջությամբ չեղարկվում են Հայաստանի Հանրապետության պատվավոր կոչումները, այլ, այդուհանդերձ, թեկուզ խորհրդանշական կերպով պահպանվում է մեկ պատվավոր կոչում, կարծում ենք՝ ավելի ճիշտ և օրենսդրությանը համահունչ կլինի սույն Օրենքի նախագծում էլ պահպանել «պատվավոր կոչումներ» եզրույթը: Ուստի առաջարկում ենք, Նախագծի 6-րդ հոդվածի 1-ին մասով նախատեսված Օրենքի 22-րդ հոդվածի 2-րդ մասի 5-րդ կետը շարադրել հետևյալ խմբագրությամբ՝
«5) ներկայացնում է Հայաստանի Հանրապետության պետական պարգևներով պարգևատրելու և պատվավոր կոչումներ շնորհելու վերաբերյալ միջնորդություններ.»:
	Ընդունվել է։
Խմբագրումը կատարված է։



	ՀՀ վարչապետի աշխատակազմի ֆինանսատնտեսագիտական վարչություն
	20 նոյեմբերի 2023թ.

	
	N 02/11.3/39892-2023

	Նախագծի 2-րդ հոդվածով առաջարկվում է սահմանել, որ պետական մշակութային քաղաքականության նպատակն է ինքնազբաղ/անկախ ստեղծագործողների գործունեության խթանումը և բարենպաստ միջավայրի ձևավորումը, այս առումով առաջարկում ենք Նախագծի ընդունման հիմնավորմամբ հստակեցնել, թե ինչ գործիքակազմի կիրառմամբ է նախատեսվում իրականացնել վերոնշյալ անձանց գործունեության խթանումը:

	Ընդունվել է։
Խմբագրումը կատարված է։



	Նախագծի ընդունման հիմնավորմամբ ընդամենը նշվում են, թե ինչ փոփոխություններ են կատարվում Նախագծով, սակայն որևէ հիմնավորում ներկայացված չէ այս կամ այն փոփոխության մասով, մասնավորապես, խոսքը վերաբերում է մշակութային կազմակերպությունների աշխատակիցների ելույթավճարների տրամադրմանը և պետության և համայնքի կողմից ստեղծված մշակութային կազմակերպություններին հատկացվող սուբսիդիաների հաշվարկման և տրամադրման կարգը ուժը կորցրած ճանաչելուն: Այս առումով առաջարկում ենք Նախագծի ընդունման հիմնավորմամբ մանրամասն անդրադառնալ Նախագծով առաջարկվող փոփոխություններին և հիմնավորել դրանց անհրաժեշտությունը: Բացի այդ, առաջարկում ենք հստակեցնել, թե վերոնշյալ փոփոխության արդյունքում, ինչպես են կարգավորվելու պետության և համայնքի կողմից ստեղծված մշակութային կազմակերպություններին ֆինանսավորման հատկացման հետ կապված հարաբերությունները: 
	Ընդունվել է։
Խմբագրումը կատարված է։



	ՀՀ վարչապետի աշխատակազմի իրավաբանական վարչություն 
	20 նոյեմբերի 2023թ.

	
	N 02/11.3/39892-2023

	Ծանրակշիռ հիմնավորման անհրաժեշտություն ունի նախագծի 1-ին հոդվածի ամրագրումը՝ նկատի ունենալով, որ Կառավարությունը գործող կարգավորումների շրջանակում իրավասու է հաստատել որևէ ոլորտի ռազմավարություն։  
	Ընդունվել է։
Խմբագրումը կատարված է։



	Նախագծի 4-րդ հոդվածով սահմանվում է, որ պետական և համայնքային սեփականություն համարվող մշակութային արժեքները և հավաքածուները պարբերաբար ենթակա են գնահատման։ Այս համատեքստում անհրաժեշտ է հստակեցնել, թե գնահատումն ինչ է իրենից ներկայացնում և պարբերաբար գնահատումն ինչ հաճախականությամբ է իրականացվելու։
	Օրենքի 17-րդ հոդվածի 3-րդ մասը հանվել է նախագծից։

	Լրացուցիչ պարզաբանման կարիք ունի նախագծի  5-րդ և 9-րդ հոդվածներով մշակույթի զարգացման հիմնադրամ ստեղծելու և վերջինիս գործառույթները օրենքի մակարդակով նախատեսելու հարցը, այն պարագայում, որ Կառավարությունն իր լիազորությունների շրջանակում կարող է ստեղծել հիմնադրամներ, իսկ վերջինիս լիազորությունները սահմանվում են կանոնադրությամբ։
	Չի ընդունվել: 
Մշակութային հիմնադրամը գործելու է նոր ձևաչափով, և իր մեջ ներառում է ոչ միայն մշակութային ժառանգության ոլորտը, այլ նաև ժամանակակից արվեստի ոլորտը:

Նշյալ հիմնադրամը ստեղծվել է ՀՀ Կառավարության 2024 թ․ փետրվարի 29-ի N 306-Ա որոշմամբ  

	Նախագծի 6-րդ հոդվածի 2-րդ մասի դրույթները խնդրահարույց են իրավական որոշակիության տեսանկյունից, մասնավորապես՝ ստեղծագործական կազմի ատեստավորման և ելույթավճարների տրամադրման սկզբունքների ձևավորման կարգերի, մշակութային հաստատությունների սակագնային ընդհանուր քաղաքականության սահմանման մասերով։
	Ընդունվել է
Խմբագրումը կատարված է։



	ՀՀ վարչապետի աշխատակազմի սոցիալական հարցերի վարչություն 
	20 նոյեմբերի 2023թ.

	
	N 02/11.3/39892-2023

	Նախագծի 2-րդ հոդվածով նախատեսվում է որպես պետական մշակութային քաղաքականության նպատակ սահմանել «ինքնազբաղ/անկախ ստեղծագործողների գործունեության խթանումը, բարենպաստ միջավայրի ձևավորումը», իսկ 3-րդ հոդվածով տրվում է «ինքնազբաղ/անկախ ստեղծագործող» հասկացության սահմանումը, համաձայն որի ինքնազբաղ/անկախ ստեղծագործողը որևէ ստեղծագործական միության չանդամակցող և որևէ կազմակերպությունում մշտական գործունեություն չծավալող, անկախ արվեստագետ, անհատ ստեղծագործող անձ է։ Այդ կապակցությամբ առաջարկում ենք հստակեցնել, թե ինչ է ի նկատի առնվում «մշտական գործունեություն չծավալող» արտահայտության տակ։ Առաջարկում ենք նախագծում կիրառվող աշխատանքային հարաբերություններին վերաբերող հասկացությունները համապատասխանեցնել ՀՀ աշխատանքային օրենսգրքով նախատեսված սահմանումներին, ինչպես նաև նախագիծը համաձայնեցնել աշխատանքի և սոցիալական հարցերի նախարարության հետ։
	Ընդունվել է։
Խմբագրումը կատարված է։



	Դիտարկումը վերաբերում է նաև նախագծի 3-րդ հոդվածով նախատեսված «մշակութային գործունեությամբ զբաղվող անձ»-ի հասկացությանը, համաձայն որի մշակութային գործունեությամբ զբաղվող անձը սույն օրենքի 7-րդ հոդվածի գործողության ոլորտներում գործունեություն  իրականացնող, կամ մշակութային ոչ առևտրային կազմակերպության հաստիքացուցակում ներառված ֆիզիկական անձն է։ Բացի այդ, անհրաժեշտ է ի նկատի ունենալ, որ մշակութային ոչ առևտրային կազմակերպության հաստիքացուցակում կարող են ներառվել նաև մշակութային գործունեություն չիրականացնող անձինք, օրինակ՝ կազմակերպության տնօրենը, հաշվապահը և այլն։
	Ընդունվել է։
Խմբագրումը կատարված է։



	Հաշվի առնելով, որ «Մշակութային օրենսդրության հիմունքների մասին» օրենքը, մեր կարծիքով, ոլորտը կարգավորող ամենաառանցքային օրենքն է, առաջարկում ենք նախագիծը ևս մեկ անգամ քննարկել ԿԳՄՍ նախարարի՝ № 01/12․1/28126-2023 գրությամբ վարչապետի աշխատակազմ ներկայացված և ՀՀ կառավարության 2023 թվականի նոյեմբերի 17-ի N 1984-Ա որոշմամբ հավանություն ստացած «Թանգարանների մասին» ՀՀ օրենքի նախագծով սահմանված դրույթներին համապատասխանելու տեսանկյունից, օրինակ, նախագծի 4-5-րդ հոդվածներով նախատեսված կարգավորումները։
	Նշյալ դրույթները հանվել են նախագծից։

	Հստակեցնել արդյո՞ք նախագծի 5-րդ հոդվածի 1-ին մասի համաձայն ստեղծվող մշակույթի զարգացման հիմնադրամը հանդիսանալու է նաև «Կինեմատոգրաֆիայի մասին» օրենքի 10-րդ հոդվածով նախատեսված Ազգային մարմինը (մշակութային հիմնադրամ), եթե այո, ապա առաջարկում ենք ըստ այդմ համապատասխանեցնել օրենքներում առկա հիմնադրամի անվանումները՝ տարընկալումներից խուսափելու նպատակով։
	Չի ընդունվել:
Կինոոլորտի զարգացումը ապահովելու համար ստեղծվելու է առանձին հիմնադրամ, որի գործառույթներն ու անվանումը չեն կրկնելու նշյալ հիմնադրամին:

	Նախագծի 5-րդ հոդվածի 2-րդ մասում առաջարկում ենք հստակեցնել, թե ինչ է ի նկատի առնվում «առաջնահերթ տարհանման» տակ։ Առաջարկում ենք նախագիծը համաձայնեցնել ներքին գործերի նախարարության հետ։
	Նշյալ դրույթները հանվել են նախագծից։

	Նախագծի 5-րդ հոդվածի 2-րդ մասով նախատեսվում է, որ Կառավարությունը հաստատում է մշակույթի ոլորտի միջազգային հեղինակավոր փառատոններում և մրցանակաբաշխություններում մրցանակի արժանացած մշակույթի գործիչների անվանական թոշակի վճարման կարգը և չափերը, մինչդեռ նախագծի հիմնավորման մեջ ներառված չէ տեղեկատվություն առաջարկվող լրացման նպատակների, ֆինանսական միջոցների, դրանց աղբյուրների վերաբերյալ:
	Ընդունվել է։
Ներկայում գործում է «Մշակույթի ոլորտի միջազգային հեղինակավոր փառատոների և մրցանակաբաշխությունների մասնակցած և մրցանակի արժանացած մշակույթի գործիչներին դրամական խրախուսում տրամադրելու» ՀՀ կառավարության ծրագիրը:

	 Նախագծի 5-րդ և 6-րդ հոդվածների 2-րդ մասերով նախատեսվում է ֆինանսավորման սկզբունքների և ելույթավճարների տրամադրման սկզբունքների ձևավորման կարգի սահմանում և հաստատում, մինչդեռ, մեր կարծիքով, սկզբունքների սահմանումը ռազմավարական փաստաթղթերին բնորոշ կատեգորիա է, հետևաբար առաջարկում ենք ևս մեկ անգամ վերանայել վերը նշված կառավարության և լիազոր մարմնի համար նախագծով առաջարկվող լիազորությունները՝ դրանք առավել հստակ և որոշակի դարձնելու տեսանկյունից։ 

	Ընդունվել է։
Խմբագրումը կատարված է։


	Նախագծի 8-րդ հոդվածի 1-ին մասով նախատեսվում է սահմանել, որ մշակութային ոչ առևտրային կազմակերպությունը կարող է իրականացնել Հայաստանի Հանրապետության օրենսդրությամբ և իր կանոնադրությամբ չարգելված, իր ստեղծման կանոնադրական նպատակին համապատասխանող մշակութային և ձեռնարկատիրական գործունեություն։ Այդ կապակցությամբ առաջարկում ենք ի նկատի ունենալ «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» օրենքի 36-րդ հոդվածի 1-ին մասի 3-րդ կետը (և 2-րդ մասը), համաձայն որի իրավաբանական անձի գրանցումը մերժելու հիմքերից է ներկայացված փաստաթղթերի անհամապատասխանությունն օրենքին կամ իրավաբանական անձի ներկայացրած այլ փաստաթղթերին (բացառություն են կազմում առևտրային կազմակերպությունները, որոնց կանոնադրության անհամապատասխանությունն օրենքին հիմք չէ իրավաբանական անձի պետական գրանցումը մերժելու համար), և 42-րդ հոդվածի 5-րդ մասը, համաձայն որի պետական գրանցում և հաշվառում իրականացնող գործակալությունում ստուգվում են ներկայացված փաստաթղթերի ամբողջականությունն ու համապատասխանությունն օրենքի պահանջներին, բացառությամբ առևտրային կազմակերպության կանոնադրության փոփոխությունների կամ նոր խմբագրությամբ կանոնադրության դրույթների: Առևտրային կազմակերպությունների կանոնադրության փոփոխությունների կամ լրացումների (կամ նոր խմբագրությամբ կանոնադրության) համապատասխանությունն օրենքի պահանջներին չի ստուգվում։  Հետևաբար, գործող օրենքով նախատեսված կարգավորման մեջ նախագծով «կանոնադրության» վերաբերյալ լրացման կատարման անհրաժեշտությունը, մեր կարծիքով, բացակայում է, քանի որ ոչ առևտրային կազմակերպության կանոնադրությունը չի կարող գրանցվել առանց օրենսդրությանը համապատասխանության տեսանկյունից ստուգում անցնելու, և չհամապատասխանելու դեպքում գրանցումը մերժվում է։ 
	Ընդունվել է։
Խմբագրումը կատարված է։
:

	Կարծում ենք, որ նախագծի 9-րդ հոդվածում հստակեցման կարիք ունի, թե ինչ է ի նկատի առնվում մշակույթի զարգացման հիմնադրամի կողմից  թանգարանների արդյունավետ կառավարման մեխանիզմների գործարկման տակ, ինչպես նաև թատերահամերգային կազմակերպությունների առաջխաղացման տակ։
	Ընդունվել է։
Խմբագրումը կատարված է։


	ՀՀ վարչապետի աշխատակազմի տարածքային զարգացման և շրջակա միջավայրի հարցերի վարչություն 
	20 նոյեմբերի 2023թ.

	
	N 02/11.3/39892-2023

	Նախագծի 4-րդ հոդվածով նախատեսվում է «Մշակութային օրենսդրության հիմունքների մասին» ՀՀ օրենքի 17-րդ հոդվածը լրացնել նոր՝ 3-րդ մասով, այն է՝ «Պետական ու համայնքային սեփականություն համարվող մշակութային արժեքները և հավաքածուները պարբերաբար ենթակա են գնահատման, որի ընթացակարգը սահմանվում է Հայաստանի Հանրապետության կառավարության կողմից:»: Մինչդեռ, «Թանգարանների մասին» ՀՀ օրենքի նախագծի 17-րդ հոդվածի 5-րդ մասով սահմանված է՝ «Պետական ու համայնքային սեփականություն համարվող մշակութային արժեքները և հավաքածուները երեք տարին մեկ ենթակա են վերագնահատման, որի ընթացակարգը սահմանվում է լիազոր պետական մարմնի որոշմամբ:»: Առաջարկում ենք հստակեցնել «երեք տարին մեկ վերագնահատում» և «պարբերաբար գնահատում» հասկացությունները՝ նկատի ունենալով այն հանգամանքը, որ մի դեպքում գործողության ընթացակարգը սահմանում է լիազոր մարմինը, մյուսում՝ ՀՀ կառավարությունը:
	Նշյալ հոդվածը՝ օրենքի 17-րդ հոդվածի 3-րդ մասը հանվել է նախագծից։

	Նախագծի 5-րդ հոդվածի 2-րդ մասով նախատեսվող՝ 21-րդ հոդվածի 1-ին մասի  լրացվող 7-րդ կետով սահմանված է՝ «ՀՀ կառավարությունը հաստատում է թանգարանային մշակութային արժեքների և գրադարանային հավաքածուների առաջնահերթ տարհանման կարգը»:  Մինչդեռ, «Թանգարանների մասին» ՀՀ օրենքի նախագծի 23-րդ հոդվածի 1-ին մասի 22-րդ կետով, որպես լիազոր մարմնի լիազորություն, սահմանված է՝ «հաստատում է ռազմական դրության ժամանակ և արտակարգ իրավիճակում Հայաստանի Հանրապետության թանգարանային հավաքածուներում և Հայաստանի Հանրապետության ազգային թանգարանային հավաքածուներում ընդգրկված թանգարանային առարկաների և հավաքածուների տարհանման և դրանց պաշտպանության կարգը.»: Առաջարկում ենք հստակեցնել «առաջնահերթ տարհանում» և «ռազմական դրության ժամանակ և արտակարգ իրավիճակում տարհանում» հասկացությունները՝ նկատի ունենալով այն հանգամանքը, որ մի դեպքում գործողության կարգը սահմանում է ՀՀ կառավարությունը, մյուսում՝ լիազոր մարմինը:
	Նշյալ դրույթները հանվել են նախագծից։

	Նախագծի 8-րդ հոդվածի 2-րդ մասի համաձայն՝ «Մշակութային ոչ առևտրային կազմակերպությունը հաստատում է իր կողմից տրամադրվող ծառայությունների սակագները՝ Հայաստանի Հանրապետության օրենսդրությանը և լիազոր մարմնի կողմից սահմանված սակագնային քաղաքականությանը համապատասխան, ինչպես նաև իրականացնում է աշխատակիցների պարբերական ատեստավորման գործընթացը:»: Մինչդեռ, «Թանգարանների մասին» ՀՀ օրենքի նախագծի 23-րդ հոդվածի 1-ին մասի 16-րդ կետով, որպես լիազոր մարմնի լիազորություն, սահմանված է՝ «հաստատում է  թանգարաններից անվճար օգտվողների և  թանգարանների կողմից մատուցվող ծառայությունների ցանկերը և սակագները, եթե այդ լիազորությունը թանգարանի կանոնադրությամբ վերապահված չէ այլ մարմնի.»:
	Ընդունվել է։
Խմբագրումը կատարված է։



	Լրացուցիչ պարզաբանման կարիք ունի նաև Նախագծի 9-րդ հոդվածով սահմանված դրույթը, համաձայն որի՝ «Մշակույթի զարգացման հիմնադրամն իրականացնում և գործարկում է թանգարանների արդյունավետ կառավարման մեխանիզմներ, թատերահամերգային կազմակերպությունների առաջխաղացման, լրացուցիչ ֆինանսական միջոցների ներգրավման և Հայաստանի Հանրապետությունում ու միջազգային հարթակներում հայ մշակույթի հանրահռչակմանն ուղղված գործառույթներ:»: Հարկ է նշել, որ «Թանգարանների մասին» ՀՀ օրենքի նախագծում թանգարաններին վերաբերելի նման կարգավորում առկա չէ:
	Ընդունվել է։
Խմբագրումը կատարված է։


	ՀՀ աշխատանքի և սոցիալական հարցերի նախարարություն
	04 դեկտեմբերի 2023թ.

	
	ՆՄ//30881-2023

	Դիտողություններ չունի:
	Ընդունվել է:

	
ՀՀ ՆԳՆ
	04 դեկտեմբերի 2023թ.

	
	43/21/146256-23

	Առարկություններ և առաջարկություններ չկան:
	Ընդունվել է:

	ՀՀ քաղաքաշինության կոմիտե
	25 դեկտեմբեր 2023թ.

	
	01/11.4/17151-2023

	Առարկություններ և առաջարկություններ չկան:
	Ընդունվել է:

	Հանրային հեռարձակման խորհուրդ
	08 ապրիլի 2024թ.

	
	01//53-2024

	Առարկություններ և առաջարկություններ չկան:
	Ընդունվել է:

	Հեռուստատեսության և ռադիոյի հանձնաժողով
	05 ապրիլի 2024թ.

	
	Ե/01/04.1/294-24

	Առարկություններ և առաջարկություններ չկան:
	Ընդունվել է:



